
— 75 —


Sciû a-o convento camminando

E crïando e tempestando,

Daeghe, amixi, sciû, coraggio!...

E lì picco e lì derrûo,

E menisso tûtto a-o scûo

Perchè o fûmme o n’inorbiva.

Dappertûtto o se sentiva

Chi batteiva, chi sbraggiava,

Chi pregava e giastemmava,

E o tambûo d’intanto intanto

Con o solito so canto

Rattaplan e rattaplan

Accresceiva o ramaddan,

E un-n’oëggia, povea diâ,

Meza sorda a m’è restâ.

A dâ agiûtto ghe mandavan

Tûtta a gente che trovavan

E pe e stradde e per a ciassa....

O sûnnava a Campanassa....

A doe öe l’è andaeto un ommo

A sûnnâ quella do Dommo....

Do gran sciato n’ho sentio!

Basta, basta, o l’è finio!

O che nêutte indemoniâ!

In memoia a n’è restâ!

A-o mattin o l’è parsciûo

Fosse zà tûtto segûo,

E me son cacciôu in letto

Pe guardâ de fâ un sûnnetto;

Quando sento.... rattaplôu!

Zû da-o letto son satôu;

Torna.... o fêugo o l’incomensa!

O Segnô, daene pazienza.!

E tornemmo tûtti quanti

A fâ quello faeto avanti: —

Fin-na ae ûnze o l’è dûôu,

Finalmente o s’è asmortôu.

Lodo dunque i Reverendi,

Cëghi, abbati, piccin, grendi;

